
SOZIQ-OVQAT MAHSULOTLARI 

BRЕND QIYMATINI 
OSHIRISHDA MARKЕTING 

STRATЕGIYALARI

Xodjiyev Ibroxim Ikramovich
O‘zbekiston Respublikasi Prezidenti huzuridagi Ijtimoiy himoya milliy 

agentligi Namangan viloyati boshqarmasi boshlig‘i

Annotatsiуa: Oziq-ovqat mahsulotlari brend qiymatini oshirishda marketing strategiyalari yoritilgan.

Kalit so‘zlar: brend, brend qiymati, innovatsion marketing, xalqaro brend, milliy brendlarni yaratish.
Abstraсt: Marketing strategies for increasing brand value of food products are highlighted.

Keу words: brand, brand value, innovative marketing, international brand, creation of national brands.
Аннотация: Выделены маркетинговые стратегии повышения ценности бренда продовольственных товаров.

Ключевые слова: бренд, ценность бренда, инновационный маркетинг, международный бренд, создание нацио-
нальных брендов.

1 .  K I R I S H
Jahonning rivojlangan AQSH, Yaponiya, Xitoy, Yevropa Ittifoqi kabi mamlakatlari glabal oziq-ovqat mahsu-

lotlari bozorda ustun mavqeyni ta’minlashning asosiy strategiyasi sifatida qo‘shimcha qiymat yaratish manbai 
bo‘lgan global brendlar yaratishga e’tibor qaratmoqda. Shuning uchun, xalqaro oziq-ovqat mahsulotlari ishlab 
chiqaruvchi kampaniyalar tomonidan brending faoliyatini baholash, monitoringini amalga oshirish, bren strate-
giyalarini ishlab chiqish, jumladan, glabal brendlarni yaratishda innovatsion marketing strategiyalaridan foyda
lanish, xalqaro brend reytinglariga kirish asosida global brendlar bilan raqobatlasha oladigan mahalliy brendlar 
yaratish, raqamli marketingdan samarali foydalanish va ularni baholab borishning ilmiy-uslubiy asoslarini tako-
millashtirish yuzasidan amalga oshirilayotgan ilmiy tadqiqotlar ommalashmoqda.

O‘zbekistondagi oziq-ovqat mahsulotlari ishlab chiqaruvchi korxonalarining milliy brendlarni yaratish va 
ularni global brendga aylantirish borasida yetarli tajribaga ega emasligi, ularning marketing faoliyatida yangi 
yondashuvlar, vositalar va brend konsepsiyalaridan foydalanishning ilmiy-metodologik ba’zasini kengaytirishni 
talab etmoqda. Shu munosabat bilan, mavjud budjet cheklovlari va raqobat muhitining ta’sirini hisobga olgan 
holda, maksimal iste’molchi va qo‘shimcha qiymatiga ega bo‘lgan brendni rivojlantirish jarayonini samarali 
tashkil etish va brend qiymatini oshirib borishning nazariy va uslubiy yondashuvlarini ishlab chiqish kun tarti-
biga qo‘yilgan. Ushbu xolatlar oziq-ovqat mahsulotlari brendini baholash metodologiyasini takomillashtirish va 
uni qiymatini oshirishga qaratilgan ilmiy tadqiqotlar olib borishni taqozo etmoqda.

2 .  M A V Z U G A  O I D  A D A B I Y O T L A R  S H A R H I
Oziq-ovqat ishlab chiqarish va uni marketing muammolarini hal etish, jumladan, oziq-oqqat mahsulotlari 

brendini shakllantirishni tadqiq qilishning ilmiy-nazariy jihatlari ko‘plab xorijlik olimlarning ishlanmalarida o‘z 
aksini topgan. Bu borada Assel G.[1], Churchill G.A., Brown T.J., Kotler Ph.[2], Keller K.L., Setiawan I., Karatajaya 
H., Malhotra N.K., Kennedy D.[3], Praet V.D.[4], Salenbacher J. Traindl A.[5], Trout J., Doyle P larning ilmiy ishlari 
mumtoz asarlarga aylangan. Ushbu uzoq xorij olimlari marketing, marketing strategiyasi va brendni shakllantir-
ishga qo‘shgan salmoqli hissasiga qaramay, oziq-ovqat mahsulotlarining brendini shakllantirish va uni baholab 
borishning ilmiy metodologik asoslari yaratilgan.

Mustaqil davlatlar hamdo‘stligi mamlakatlarida bu borada Bagiyev G.L.[6], Tarsevich V.M., Bulanov A., 
Veselova A.O., Godin A.M., Golubkov Ye.P., Grechin Ye.Yu.[7], Makashyov M.O., Pravda P., Rojkov I.Ya., Kis-
merishkin V.G. singari olimlar tadqiqotlar olib borganlar. Mazkur tadqiqotlarda brend nazariyalari va iste’mol 
tovarlari brendini shakllantirish va brending strategiyalarini ishlab chiqishning ilmiy-nazariy jihatlari yoritilgan 

bo‘lsada, sut va sut mahsulotlarining brendini shakllantirish bo‘yicha marketing strategiyasini ishlab chiqish 
masalalari o‘rganilmagan.

Respublikamizning iqtisodchi olimlaridan S.S. Gulyamov, A.Sh. Bekmurodov, M.R. Boltaboyev, M.A. 
Ikramov, [8] A.A. Fattaxov [9], Sh.J.Ergashxodjayeva [11], M.S. Qosimova [12], A.N. Samadov, I.S. Xotamov, L.Ab-
duxalilova [12], B.Mamayev [13] va boshqalar marketing fanini rivojlantirishga katta hissa qo‘shganlar. So‘ngi 
yillarda U.Sharifxodjayev, Z.Xakimov [14], A.Oqboyev, N.Zufarova, S.Odilovalar [15] tomonidan brend va korxo-
nalarda brending srtategiyalaridan foydalanish, korxonalar brendini yaratish va uni baxolashning uslubiy jihat-
lari, brendlar raqobatbardoshligini oshirishga qaratilgan tadqiqotlar olib borgan. Biroq, oziq-ovqat mahsulotlari 
milliy brendlarini yaratish, ularni xalqaro raqobatbarloshligini oshirish, brendlar qiymatini baxolash va global 
brendga aylantirishga qaratilgan yo‘nalishlarda tadqiqotlar olib borilmagan. Mazkur dissertatsiya mavzusi 
aynan shu jihatlardan kelib chiqib tanlandi.

3 .  T A H L I L  V A  N A T I J A L A R
Brend deganda tovar va xizmatlarning iste’molchilarning ehtiyoji va xohish-istaklariga muvofiqlashtirilgan, 

ustunliklaridan raqobat sharoitida unumli foydalanishdagi strategik vosita tushuniladi. Ilmiy adabiyotlarda 
“brend” iqtisodiy atamasiga turli hil munosabat bildirilgan. Masalan, Filip Kotler “Yaxshi brend xususiyati-unga 
iste’molchi tomonidan ko‘rsatilayotgan moyillik” [2] deb ta’riflagan. Devid Aaker esa “brendning mavjudligi 
iste’molchiga ishlab chiqaruvchidan berilgan va’da tariqasida tasavvur tushuniladi” deb ta’kidlagan [16]. Qolgan 
muamlliflarning brendga bergan ta’riflari 1-jadvalda jamlangan.

Ilmiy adabiyotlarda, ayniqsa, O‘zbekistonlik olimlar ilmiy adabiyotlarida, ko‘proq savdo markasi (trade mark) 
tushunchasi ishlatib kelingan. Fikrimizcha, bunday yondashuvlar brendning mazmun va mohiyatini to‘la ochib 
bermaydi. Brend deganda ishlab chiqaruvchi tomonidan yaratiladigan yoki ishlab chiqaruvchi brendi (manufac-
turer's brand) tushuniladi. Ko‘p holatda o‘rtada turuvchi vositachi yoki sotuvchilar brendi (retailer brand, stare 
brand yoki private label) faqat savdo jarayonida ishlatilgani uchun tadqiqotlar jarayonida foydalanish maqsadga 
muvofiq. Ammo, ma’lum sharoitda “brend”, “savdo markasi” yoki “nufuz” (imij) sinonim tariqasida faqatgina 
mazmuni to‘g‘ri kelgandagina foydalanish lozim.

Mahalliy brend degan ibora mintaqaning turli hil xududlari mavjudligi, ayniqsa, sut va sut mahsulotlarining 
ishlab chiqarish, saqlash va iste’mol qilish xususiyatlari, davlat standartlarining ushbu mahsulotlarga qo‘yilgan 
talablari hamda dunyo bozoriga chiqishda ularning xususiyatlarini inobatga olish ehtiyojidan kelib chiqqan.

1-jadval: “Brend” tushunchasi ta’riflarini tizimlashtirish
№ Mualliflar Brend ta’rifi

1.
Amerikaning 
marketing 
uyushmasi

Nomi, shiori, belgi, loyiha yoki ularning aralashmasi raqobatchidan tovar yoki xizmatni 
ajratib olish maqsadida foydalaniladi

2. Aaker D. Brendning mavjudligi iste’molchiga ishlab chiqaruvchidan berilgan va’da tariqasida tasavvur 
tushuniladi

3. Braun P. Xaridorlar va brend egalari o‘rtasidagi shakllanayotgan mental aloqalarning yig‘indisi 
brendni ifodalaydi

4. Bernet Dj. Tovar va xizmatlarni boshqa raqobatchilardan ajratish uchun foydalaniladigan nomlanish, 
dasthat, belgi, loyiha yoki ularning kombinatsiyasi

5.
Brand Aid brend 
konsalting 
kompaniyasi

Maqsadli iste’molchiga o‘ziga xos, qayta qilinishi mushkul, salobatli, funksional, hissiyotli va 
ta’riflangan va’dalar yig‘indisi brendni ifodalaydi

6. Vlasova Ye.
Maqsadli auditoriya uchun muhim o‘rin egallaydigan tovarning o‘zaro bog‘liq, ratsional va 
irrotsional tavsiflaridan iborat bo‘lgan raqobatchilar mahsulotidan ajratadigan xususiyatlar 
tizimiga brend deyiladi

7. Bojuk S.G. Korxonaning nafaqat g‘oyaviy ahamiyati, balki amaliy qo‘llanmani shakllantirayotgan 
boshqaruv falsafasidir

8. Kotler F.
Bitta ta’minotchi yoki sotuvchilar guruhining mahsulotlarini aniqlashtiruvchi va raqobatchilar 
tovar va xizmatlaridan differensialashuvini ta’minlaydigan nomlanishi, atama, belgi, rasm 
yoki ularning aralashmasiga brend deyiladi

9. Krilov I. Raqobat qatoridagi iste’molchining tanlovini oshirish uchun savdo markasining individual 
ongidagi tasavvuri

10. Ikramov M.A. Brend – bu korxona yoki tovar (hizmat)ning taniqlilik darajasini ifodalaydigan mezon

11. Ogilvi D. Mahsulotning sezilmaydigan xususiyatlar yig‘indisi: nomi, qadoqlanishi, narxi, tarixi, tutgan 
o‘rni, reklama qilish uslubidan iborat

12. Matansev A.N. Tovarning individualligi, mijozlar e’tiborini jalb etadigan, korxonaning nufuzi (imij)ni 
yaratishga xizmat qiladigan korxona yoki tovarning xususiyatlari

13. Pettis Ch.

Mahsulot yoki korxonaning madaniy-kelishilgan hissiy obrazi;
Iste’mol tanlovini yengillashtiruvchi sifat kafolati.
Raqobat ustunligi va bo‘lajak daromadning asosiy manbasi;
Zaruriy iste’mol xususiyatlarini va’da berish;
Mahsulotning qimmatligini subyektiv qabul qilinishi yoki qoniqishning yuksalishi.

14. Pechorskiy A. Maqsadli bozorni aksariyat qismining barqaror tasavvurini chaqirayotgan savdo markasi

15. F.le Pla va 
L.Parker

Kompaniyaning eng kuchli tomonlari va mijozlar tomonidan qadrlanadigan tomonlarning 
kesishuv nuqtasi

16. Stas A.K. Brend-oqlangan ishonch tizimi asosida faoliyat ko‘rsatish mohiyatini anglatadi
17. Rays L. Mustaqil, tovardan bog‘liq bo‘lmagan qiymatga ega bo‘lgan savdo markasiga brend deyiladi
18. Xotamov I.S. Brend bu – tom ma’nodagi savdo belgisi emas, balki mahsulot sifatining timsoli, obrazidir

19.
The Chartered 
Institute of 
Marketing

Mahsulot yoki xizmatning jismoniy xususiyatlari, unga nisbatan ishonch va kutish, yakdil 
tovar belgisining iste’molchi ongidagi obrazidir

20. Leslide Sharnotoni Manfatdor shaxslarga (iste’molchilar, aksionerlar va boshqalarga) ma’lum tajriba va’da 
beradigan funksional va hissiyotiy qadriyatlar yig‘indisini ifodalaydi

O‘zbekiston Respublikasi qonunchiligida “savdo markasi” va “brend” iboralari ishlatilmasdan, intellektual 
mulkni xuquqiy muhofaza qilish uchun savdo belgisidan foydalaniladi. Savdo belgisi – so‘z bilan, rasm, xajm, 
ularning aralashmasi va boshqa turlar bilan ifodalashni tushuniladi. Ushbu belgi O‘zbekiston Respublikasi 
Adliya vazirligi huzuridagi Intellektual mulk agentligida yuridik yoki jismoniy shaxslar o‘zlarining savdo belgila-
rini ro‘yxatdan o‘tkaziladi.

Savdo markasi yoki belgi brendga aylanish uchun, yuqorida ko‘rib chiqqan ta’riflar asosida bitta xulosaga 
kelish mumkin – qachonki, jamoa iste’mol ongida o‘z o‘rniga ega bo‘lib, samarali kommunikatsiyalar hisobiga 
raqobatchi tovarlardan farqlari iste’mol qo‘shilgan qiymatga aylangan holda bo‘ladi. Savdo markasi va brend 
o‘rtasida chegara qo‘yish mushkulligi o‘rganilgan adabiyotlar, o‘tkazilgan marketing tadqiqotlari va amaliyot 
tahlili ko‘rsatmoqda. Ba’zi adabiyotlarda maqsadli auditoriya ongida minimal taniqlilik darajasi 20 foiz, qaysini-
sidir 30 foiz, boshqalar 50 % ni keltirishadi. Mahalliy brend uchun, fikrimizcha, bunday taniqlilik darajasi kamida 
70 foiz bo‘lishi kerak. Tadqiqotlar shuni ko‘rsatmoqdaki, korxona yoki mahsulot brend bo‘lishi uchun bozorda 
kamida 5 yil faoliyat ko‘rsatishi lozim.

Boshqacha qilib aytganda, har bir brend savdo markasi tariqasida qabul qilish mumkin, ammo har bir 
savdo markasi brend bo‘la olmaydi. Savdo markasini huquqiy ro‘yhatdan o‘tkazilishi uning raqobatdoshligini 
ta’minlay olmaydi.

Brendlar ham xuddi tovarga o‘xshab hayotiy siklni kechiradi: bozorga kirish, o‘sish, yetuklik, pasayish 
jarayonlari kuzatiladi. Albatta, brenddan samarali foydalanish va boshqarish tashkil etilsa, ularning ko‘p yillik 
hayotiyligini va barqarorligini ta’minlaydi. Masalan, Lipton, Coca-Cola, Levi's va boshqa brendlar barqaror 
brendlar sifatida keltirish mumkin.

Brend atamasiga yanada kengroq yondashuvlarga ko‘ra, mahalliy brend tushunchasiga aniqlik kiritish 
brending nazariyalari uchun muhimdir. Milliy brendlar O‘zbekiston Respublikasini xalqaro bozorda nam-
oyon qiladi. Hozircha kompaniya (tadbirkorlar) yoki ularning mahsulotlarining brendini ichki bozor miqyo-
sida ko‘rishga harakat qilingan. Shu sababdan “Mahalliy brend” iborasini qo‘llanilishi ilmiy-uslubiy jihatdan 
maqsadga muvofiqdir. Albatta, sut va sut mahsulotlari bozorida esa, qachonki, xuddi meva-sabzavotlarga 
o‘xshab eksportbop bo‘lgandagina “milliy brend”ga aylanadi. Ushbu holatlar esa sut va sut mahsulotlari bozo-
rida mahalliy brendlarni shakllantirishning ilmiy-usulibiy, amaliy va nazariy jihatlarini, metodologik asoslarini 
yaratilishini taqozo qiladi.

Xorijiy iqtisodiy adabiyotlarda brend korxonaning barqaror raqobatdoshlik ustunligini ta’minlaydigan 
strategik resurs sifatida qabul qilinadi. Barqaror raqobatli ustunlikni “Mahsulot nafliligini oshirish alohida 
strategiyani qo‘llagan holda uzoq muddatga mo‘ljallangan ustunlikka erishish yo‘li bilan amalga oshiriladigan 
harakatlar majmuidir”. Raqobatda barqaror ustunlik iborasi birinchi marotaba 1985-yili M.Porterning ishlanma-
larida qo‘llanilgan. [17]

Brending – bozorning maqsadli segmentini brendga bo‘lgan munosabati va umumiy nufuziga ta’sir ko‘rsa-
tayotgan maxsus usullarni anglatadi.

A.M. Yanovskiy fikri bo‘yicha, “Brending savdo markasini uzoq muddatli ustunlikni oshirish uchun uning 
siljitish ilmi va san’ati” ifoda etadi. [18]

Reklama sohasidagi yetakchi olimlardan biri Devid Ogilvi brending tushunchasini ta’riflash uchun tovarning 
sezilmas xususiyatlarining yig‘indisidan: uning nomi, qadoqlanishi, narxi, tarixi, nufuzi va reklama qilish usul-
laridan foydalanishni taklif etadi. [19]

O‘zbekistonlik olim I. Xotamov “Brending – bu marketingning zamonaviy texnologiyasi bo‘lib, yangi tovar, 
tovar belgilarini yaratish, bozorga joylashtirish, iste’molchilar ongiga singdirish bilan bog‘liq jarayonlarni o‘z 
ichiga oladi” deb ta’rif beradi. [20]

Albatta, raqamli iqtisodiyot shakllanish davrida raqobatda barqaror ustunlikni ko‘rinishi va mazmuni o‘zgarib 
bormoqda.

Masalan, M.Porter o‘zining asarlarida bozor segmentida raqobatbardoshlikka 5 ta xavf mavjudligini 
ko‘rsatib o‘tgan: “Iqtisodiyotning barcha tarmog‘larida ichki yoki tashqi bozorda faoliyat ko‘rsatishidan qat’iyan, 
– raqobat mazmuni beshta kuch bilan ifodalanadi ...”.

Raqobatning besh kuchida brend o‘ziga xos funksiyani bajarib, korxonaning raqobatbardoshligiga turlicha 
ta’sir ko‘rsatishi mumkin. Brendning asosiy vazifasi iste’molchilarning ta’siriga bo‘lgan munosabat bilan ifoda-
lanishidadir. Kuchli brend korxonaga xaridorlar tomonidan ko‘rsatiladigan ta’sirini pasaytirish imkonini beradi. 
Brendlangan tovarga bo‘lgan ehtiyoj markalashmagan mahsulotlarga (“Generics”) nisbatan barqaror bo‘lib, 
narxning elastikligi pastroq bo‘ladi. Iste’molchining moyilligi qayta xarid miqdorini oshirishga olib keladi. Amalda 
ko‘rilganidek, iste’molchining moyilligini 5 foizga oshishi, shu xaridordan keladigan foydaning 100 foizga osh-
ishiga olib keladi. Markalangan tovarga ko‘tarilgan (premium) narx yuqoriroq foyda olishga imkoniyat yaratadi. 
Boshqacha qilib aytganda, brendning jozibadorligi aniq qo‘shimcha daromad olib kelishga xizmat qiladi.

Brendlar inson resurslardan keyin mohiyati va salmog‘i bo‘yicha korxona aktivida keyingi o‘rinda turadi. 
Buyuk Britaniya, Gonkong va Avstraliyada buxgalteriya hisobida ular nomoddiy aktivlar tariqasida balansda ino-
batga olinsa, AQSHda kompaniyaning nufuziga kirib (“Good will”), ularning bozor qiymatini oshirishga xizmat 
qiladi.

Mahalliy brend ishlab chiqaruvchining yangi tovarlari bilan boshqa bozorlarga chiqishga ham yordam 
ko‘rsatadi. Masalan, O‘zbekiston bozoridagi “Nestle” brendi sut va sut mahsulotlari bozoridan tashqari suv, qan-
dolat, boshqa oziq-ovqat bozorlarida o‘z o‘rnini kengaytirish imkoniyatiga ega. Ushbu kompaniyaning muvaf-
faqiyati unga bo‘lgan ishonch bilan belgilash mumkin. Bunday holat bir bozordan ikkinchi bozorga o‘tishi uchun 
reklama va boshqa tashviqot ishlariga ortiqcha xarajat qilmaslik bilan erishish imkoniyatini ko‘rsatadi.

Tadqiqotlar shuni ko‘rsatdiki, tovar yoki xizmatning samaradorligini oshirish borasida mahalliy brendning 
o‘rni yuqoridir. Bunda ko‘proq marketing yondashuvi qo‘llanilsa, mahalliy brendni siljitish ishlari ham oson-
lashadi. Zamonaviy marketingda tovar tariqasida insonning ehtiyojini qondirish vositasi tariqasida qaraladi. 
Mahalliy brend qanchalik kuchli bo‘lsa, ularning egalariga raqobatchilarga nisbatan ustunliklar yaratib beradi. 
Ayniqsa, sut va sut mahsulotlarida ishlab chiqaruvchilar ko‘paygan sari iste’molchilarning taniqli brendlardan 
boshqa mahsulotlarga o‘tkazish qiyin kechadi. Ishlab chiqaruvchi raqobatchilar orasida iste’molchi tomonidan 
o‘zining mahsulotini tanlashini hohlaydi. Bu borada marketingda tovarlarni guruhlarga ajratish ham muhim o‘rin 
egallaydi.

O‘zbekistonda brend strategiyalaridan foydalanish jarayonlarida korxonalar tomonidan “brend”ning mar-
keting tushunchasi iste’molchilar ongida mavjud bo‘lsada zamonaviy marketingining asosiy konsepsiyalari 
sifiatida qarash bo‘yicha aniq yo‘nalishlar belgilanmagan. Iste’molchi tomonidan qabul qilinadigan tovarlar 
brendini korxonalar tomonidan baholash, iste’molchilarni brendlarga qiymatini shakllantirish jarayonlari mak-
simal darajada bozor imkoniyatlarini ta’minlashini bo‘yicha deyarli tushunchalar yo‘q. Ushbu xolatlar esa brend 
tushunchalarini o‘zaro bog‘liq holda tavfsiflash lozimligini belgilab beradi.

Tadqiqotning asosiy maqsadi ham mahalliy brendni kuchli milliy brendga aylantirishdan iborat. Shunga 
asoslangan holda O‘zbekistonning mavjud qonunchilik bazasini, standartlar, mezon va me’yorlarni tubdan 
o‘zgartirishni talab qilinadi.

Hozirgi kunda brendingning asosan ikki modeli mavjud bo‘lib, birinchisi, ingliz – amerikaning (g‘arb), ikkin-
chisi, yapon (osiyo) modellari .

Ingliz – amerika brend modelida aniq tovarga bog‘langan holda, ishlab chiqaruvchining nomi tashqarida 
qoladi. Buning sababi, agar birorta mahsulotni iste’molchilar qabul qilmasa korxonaning nomiga yoki nufuziga 
putur yetkazmaslik lozim. Ammo bunday strategiya taniqli brendlarni yanada takomillashtirishga bir xil marka
dagi tovarlarning miqdorini oshirishga yo‘l qo‘ymasligi mumkin. Bunday holtda har bir yangi mahsulotga yangi 
savdo markasini shakllantirish zarur bo‘ladi. Bu esa brendning asosiy ustunligi – ya’ni bitta taniqli marka asosida 
yangi tovarlarni osonroq joriy etish – ishlamay qolishiga olib keladi. Ikkinchidan, bunday uslub savdo markalari 

Sortiqcha ko‘payib ketishiga olib keladi, bu esa, o‘zining yo‘liga, taniqli kompaniyalar brendining nufuzini tushi

shiga sabab bo‘ladi.

G‘arbning brend modeliga asosan quyidagi xususiyatlar asosida guruhlarga ajratish mumkin:

a)	 qarindosh brendlar – ishlab chiqaruvchi kompaniyalarning nomini ifoda etgan tovarlar nomlanishi;

b)	 alohida tovarlar tizimining brendlari;

d)	 soyabon shakldagi brend.

G‘arb modelining asosiy xususiyati iste’molchini o‘zining tovariga ko‘niktirish, bir necha yildan keyin ushbu 
yangi mahsulot foyda keltira boshlashi mumkin.

Yapon (osiyo) modeli. O‘tgan asrning 50‒60-yillarida bozorni rivojlanishida tovarni tanlash asosiy omil-
laridan biri narx hisoblangan bo‘lsa, shu davrda Yaponiya xaridorlari sifatga ko‘proq e’tibor qarata boshlashdi. 
O‘sha davrda resursi ko‘proq kompaniyalar, bularning aksariyati yirik kompaniyalar, ma’lum bir mablag‘ni ilmiy 
tadqiqot izlanishlar orqali sifatni ta’minlagan bo‘lsa, sifat ham yirik kompaniyaning belgisi tariqasida qabul 
qilindi. Yaponiyada faqatgina erkin turgan brendlardan tashqari aniq bozorning segmentiga mo‘ljallangan sub-
brendlar (brendosti)ni keng rivojlangan.

Subbrendlarni joriy qilishning maqsadlari turlicha bo‘lib, korxonaning to‘la ta’minlanmagan dastgohlardan 
foydalanish, yangi ehtiyojlarni qondirish, raqobatchilarga qarshilik ko‘rsatish, boshqa maqsadli segmentlari 
egallash, sotuv tizimida ko‘proq namoyon bo‘lishdan iboratdir.

Masalan, taniqli Sony, Panasonic kompaniyalari Sony Walkman (plerlar), Sony Trinitron (televizorlar) sub-
brendlarga soyabon rolini o‘ynashgan. Yaponiyada alohida tovardan ko‘ra korporativ nufuz (imidj) yuqoriroq 
baholanib kelgan.

Boshqacha qilib aytganda, g‘arbning brending falsafasi diversifikatsiya bilan ifodalansa, osiyo modelida 
esa markazlashish, birlashish siyosati ko‘proq namoyon bo‘ladi.

O‘zbekiston sharoitida o‘ziga xos brending modeli shakllanmoqda. Tajriba yetarli bo‘lmaganligi sababli 
xorijiy kompaniya yoki tovarlar brendiga taqlid qilish amaliyoti keng tarqalgan shuningdek, to‘g‘ridan to‘g‘ri 
ko‘chirish, aksariya hollarda g‘arb va sharq modellarining aralashmasidan iborat brending falsafasi shakllan-
moqda. Bu boradagi chuqurroq tahlillar dissertatsiyaning keyingi boblarida ko‘rib o‘tilgan. O‘zbekiston sharoiti 
bo‘yicha brending yuritilishi, mahalliy brendni shakllanish bir qator xususiyatlarni o‘zida mujassamlashtiradi.

Birinchidan, mahalliy brendlar asosan oziq-ovqatlarni ishlab chiqarish va sotish jarayonida paydo bo‘lgan-
ligi asosiy sababdir, chunki sanoat sohasida mahalliy ishlab chiqaruvchilarning qo‘nikma va madaniyati yetish-
masligi, qolgan tarmoqlarda ham xorijiy tovar va kompaniyalar bilan raqobatbardosh bo‘la olmasligi bunga 
asosdir Shu sababdan, O‘zbekistonning eksport salmog‘ida asosan qishloq xo‘jalik mahsulotlari, meva-sab-
zavot, qayta ishlangan oziq-ovqat mahsulotlari egallaydi.

Zamonaviy iste’mol bozori asosan brendlar va reklama obrazlar o‘rtasidagi raqobat kurashi tariqasida 
amalga oshmoqda, iste’molchilarning ongida o‘zining mahsuloti haqidagi tasavvurni shakllantirishga asosiy 
e’tibor qaratiladi. Brendingning texnologiyalari va taklif etilayotgan metodologiyalardan foydalanish doimiy 
ravishda iste’molchilarni xarid xohishlari va moyilliklarini marketing tadqiqotlari asosida o‘rganishni taqozo etadi.

4 .  X U L O S A  V A  T A K L I F L A R
O‘zbekistonning iste’mol bozorining xususiyatlariga qarab brendingning ham o‘ziga xosligi quyidagilar 

bilan izohlanadi:

●	 O‘zbekiston iste’molchilarining brendlarni anglash madaniyati yuqori bo‘lmaganligi sababli yangi brendni 
yaratish va uni bozorda qo‘llash katta vaqt va moliyaviy resursni talab qilmaydi. Masalan, agar Yevropa 
davlatlarida bitta brend targ‘ibotiga 20-50 mln.dollar talab qilinsa, O‘zbekiston sharoitida 3-5 mln.dollar 
bilan chegaralanish mumkin;

●	 ichki bozorimizning tez to‘lishi munosabati bilan iste’molchilar u yoki bu savdo markasiga moyillik shakl
lanishiga ulgurmaydi, chunki yangi tovarlar kundan kun yangilanib borish tendensiyasiga ega;

●	 iste’molchilar xorijiy, ayniqsa, oziq-ovqat sohasida, mahsulotlarga nisbatan ishonch bildirishi kamayib 
borish tendensiyasiga ega. Masalan, sut mahsulotlarida oldin “Nestle” kompaniyasi mahsuloti deyarli 
monopol bo‘lsa-da, mahalliy ishlab chiqaruvchilarni o‘nlab turini sanab o‘tishimiz mumkin;

●	 ichki bozorda hali ishlab chiqaruvchilarning savdo markasiga iste’molchilarning ishonchini haligacha 
to‘liq ravishda qozona olmagan;

●	 ichki bozorda mahalliy brendni yaratishda qimmat bahoga reklama kompaniyasini o‘tkazish ehtiyoji 
mavjud va iste’molchilarda reklamaga bo‘lgan ishonch yuqori;

●	 iste’molchilarda mahalliy brendni tushunish asosan uchta omil orqali qabul qilinib, ular ongida shaklla-
nadi: ishlab chiqaruvchi mamlakat, qadoqlanish jozibadorligi va tovar markasi. Shu sababdan mahsu-
lotni taklif etilayotgan ushbu uch omil mahalliy brendlarni shakllantirishda inobatga olinishi kerak;

●	 reklama qilinishda milliy qadriyatlar, urfu-odat va boshqa mahalliy hususiyatlarini inobatga olinishi 
muhim o‘rin egallaydi. Shu sababdan brendni shaxsiylashtirish ehtiyoji, ayniqsa, O‘zbekiston bozori 
uchun muhimdir. Har bir hudud va viloyatda o‘ziga xos tarixiy va madaniy xususiyatlarini inobatga 
olinishi mahalliy brendni shakllantirishdagi asosiy inobatga olinishi lozim bo‘lgan xususiyatlardir.

Brendning qadriyatlari iste’molchilar tomonidan brenddan foydalanganda hissiy natijalar asosida ko‘rinishi 
mumkin. Brendning qimmatliligini yaratishda iste’molchilarni qadriyatlari, iste’mol ustunliklari, ularning tovarga 
bo‘lgan moyilligini shakllantirayotgan omillarga e’tibor berilishi kerak.

Boshqacha qilib aytganda, tovar belgisi, tovar markasi va brend juda bir-biriga yaqin tushunchalar, ammo 
ular o‘rtasida o‘ziga xos farqlar bor. Buni brendni shakllantirishda inobatga olinishi kerak.

